
Senisi 1

www.BibleForChildren.org



Yama yana kani ya Teoso 
yama nafi hiri 
nematamonaka, 
neme hiri 
wami hiri, 
nari. 



Wami honaremetemoneke, e 
winahaba watari karo. Wami 
bari kanehemetemoneke 
faha ehebote ya kowiharo 
kasiro ya. Yama soki 
faha ehebote bari 
kanehemetemoneke. 
Teoso kanamori 
yoyobi 
tohematamonaka 
faha neme ya.



Teoso ati yana nematamonaka. "Yama wehe tasi 
tonahi", ati nematamonaka. Yama wehe tasi 

tonehemetemoneke fahi. Teoso yama inibone 
nawatematamonaka. 



Yama wehe inimetemone amake, yama wehe. Yama 
soki inimetemone amake, yama soki. Yama soki naba 

manakobisa yama warisemetemoneke fahi. Yama 
wehe taitimetemone amake haro.



Teoso ati yana tasehimatamonaka. "Haha faha ebe 
kanahi famahabana", ati nematamonaka. Haha yama 
ebe kani ini Teoso nawatematamonaka, neme. Yama 
soki naba manakobisa yama warisemetemoneke 
fahi. Yama wehe taiti nowati ka yama 
wehemetemoneke haro.



Teoso ati yana tasehimatamonaka. "Bofe 
ka faha nafi yoro tokowamahi wami tasi tobeya", ati 
nematamonaka. Wami tasi tonehemetemoneke waha 
fare ati ya. Inibone Teoso hinawatemetemoneke, 
wami. Manakobisa haha faha yoro hikaniwama 
inimetemone amake, faha ehebote. 

Teoso yama hiri hina amosamone 
ati nematamonaka.



Faya ati yana tasehimatamonaka. "Wami ya yama 
yanahaboneke, yama nafi, yama noki na, awa boni na 

naro", ati nematamonaka. Fare 
Teoso ati nima yama 

nemetemoneke. 



Yama soki naba manakobisa yama warisemetemoneke 
tasa. Yama wehe famaha nowati ka yama 

wehemetemoneke.



Teoso yama oye famaha hiri nematamonaka fotaharo, 
haha nafiha yama wa toni ka toha, one yama soki 
ka toha nabana. Amowa mera hiri, 
nematamonaka. Yama soki naba 
manakobisa yama warisemetemoneke 
tasa. Yama wehe terei na nowati ka 
yama wehemetemoneke.



Manakobisa Teoso ati yana 
tasehimatamonaka. "Faha 
abe nahaboneke tamaharo, 
yoro tokanaro. Neme ka bani 
me na naboneke, me afe 
wataha mati, me toki 
watoha mati neme ya", 
ati nematamonaka.
Yama soki naba yama 
warisemetemoneke tasa. 
Yama wehe kowato na nowati 
ka yama wehemetemoneke.



Teoso ati yana tasehimatamonaka. "Haha wami ya 
bani me tamaha me yanahaboneke tabora ka me toha, 
yama kabani ka me toha, hine me horo na me toha, na 
mati, me yoro tokana mati", ati nematamonaka. Fare 
ati nima yama nemetemoneke. 



Ati yana tasehimatamonaka. "Hima e meba e hiri 
naba eke, fara e nima me na mati, e awi nima me awi 
na mati. Me ka hiti me tohahaboneke, aba mati, bani 
me afe naha mati, tabora ka bani mati, yama kabani 
ka bani mati, hine me horo na 
me toha na mati", 
ati nematamonaka.



Faya Teoso yama hiri hina amosi mati tohahamone 
ati nematamonaka, yama nafi. Yama soki naba 
manakobisa yama warisatasemetemoneke. Yama 
wehe siko na nowati ka yama 
wehemetemoneke.



Teoso makiti nawinematamonaka Etehi ka awa boti 
ya, awa kakatoma, yama koro, nebonaha. 



Manakobote Teoso maki 
warabo kaminematamonaka. 
Teoso ati e nematamonaka 
ahi, he narabo 
nima nari: "Awa nafi 
boni kabahaboneke. 
Awa oharia ta boni 
tikabarabone tike, yama 
amosa e wato, yama hiyara 
e wato, tibone ka awa, 
boni e kabi ya. Afa awa 
boni tikabi ya tihababone 
tike. Keye amakere", ati 
nemata monaka.



Me ini hinawatemetemoneke. Bani 
me afe wataha me ini nawata bani 
tabora ka me ini nawata bani 
yama kabani ka me ini nawata 
nematamonaka. Atao nanarifaba 
ta watarematamonaka tesene 
yokanabonaha.



Manakobisa Teoso maki amo nimatamonaka. 
Nokobisa koro hikanematamonaka. Amo 
nematamonaka kasiro ya. Faya amo ne ya Teoso 
tahari hitibasehimatamonaka. 
Manakobote tahari hihiya ni 
hinamosamematamonaka. 



Hahi tahari Teoso hinihawahe fanawi 
tohehemetemoneke. Manakobisa 
Hekamehemetemoneke maki ni ya. 



Makoni makiti bati kakosa mati 
kakosa nebonaka fati ya fami 
oharibonaha. E oharia nima me 
naboneke.



1 60

Sesowi ati e ne 
    Teoso kaminemari 
   amaka, e nafi nofahari kasiro ya. 
   Era nofe ka fare biti ohari ta 
   nematamonaka, haha he ati me 
      nofaha me ahabamaribone karo, 
        me winatibone karo Teoso ya 
              me tabaha mati fara 
                  yama tohaha 
                         ya.



Homa 3:23E nafi ehene hiyakere. Yama amosa e hiri 
nabone Teoso hina e hiri kere. 

Homa 6:23 Haha yama hiyara me hiri na me 
ahababoneke, me ka yama hiyara manakone Teoso nahabi 
karo me ni ya. E ka Hiti Kirisito Sesowi ya me tabaha me 
ta me sawitehaboneke Teoso ni ya fara yama tohaha ya. 
Afa me ihi amosa manakone amaraboneke. Hine ya Teoso 

ehenebonaka, hinofi karo. Yama hinitaboneke.

Ihayeo Mati 9:27 E ahabi oharite e amake, ha e. E 
ahaba e ehene Teoso siba nebonaka, amosi tabiyo. 



Efeso 2:8,9 Efe Teoso tera kasomareka, yahahari, 
Kirisito ati te nofawa te. Te ehene amakere, Kirisito ati 

te nofawa te. Teoso ati ehene amaka. Fara te ehene 
amakere. Teoso tera kasomareka, te ka yama amosa 

watarate,te amosamone te ati na te atiba watarabone te.

Homa 10:9,10 "Tika Hiti Sesowi tohehimona tini ya, 
Teoso hiri hiname yati namehimona tina tini ya tiwati 

boti ya, Teoso tiwa kasomebonaka", ota ati te ota amake 
me nafi ni ya. E ati boti e na Teoso hinaka me era 
tonihebonaka. E ati e na Teoso era kasomebonaka. 



Yowao 3:16,17 Sesowi ati e ne Teoso kaminemari amaka, 
e nafi nofahari kasiro ya. Era nofe ka fare biti ohari ta 

nematamonaka, haha he ati me nofaha me ahabamaribone 
karo, me winatibone karo Teoso ya me tabaha mati fara 

yama tohaha ya. Biti yosehimatamonaka, biti mera 
kakobona ati rari. Biti yosehimatamonaka, biti mera 

kasomebona ati nari. 

1 Yowao 5:11-13 Teoso era hiyaremarika, e wini fara 
tohatehabone ati nari biti ehene. 

Haha Teoso biti ya me tabaha me wini fara 
tohatehaboneke. Me one Teoso biti ya me tabara me 

winiba watateraboneke fara yama tohaha ya.
Te ka yama hanibone rawi okine oke, tera te watohabone 

te, te wini fara tohatehabone te, Teoso 
biti ati te nofaha te. 

